
In skriuwer yn Berlyn  
Krekt in jier lyn fytste ik nei Berlyn en bleau dêr 

doe noch in pear dagen, ear't ik mei de trein werom-

reizge. Ik útfanhûze yn it appartemint fan Heinz, 

d.w.s. it diel dat er oanholden hie nei't er it ferkocht 

hie oan Uli, ien fan syn eardere keamerbewenners. 

No kin ik de folle tsien dagen hjir wêze. Heinz is 

krekt werom fan in trip mei freonen nei Moskou, 

reizge troch nei Havelberg, dêr't syn freondin Britta 

noch is en tegearre fleane se de sneon nei Himel-

feart nei Athene, foar de ferneamde ynternasjonale 

byldzjende keunst-útstalling Dokumenta.  

Hy hat my al in mail stjoerd: 'Das Haus ist eine Baustelle…' 

Foarich jier koe ik al de nije badkeamer bewûnderje, dy't Uli fuort nei de keap meitsje 

litten hie. No wurdt in grut part fan de rest ek oanpakt: nije keuken mei gruttere ruten, nije 

gastenbadkeamer, wanden, flierren, elektryk, oan- en ôffieren, alles giet op 'e kop. En alles 

tagelyk. Mar it giet net hurd. Uli wurdt sa't it liket folslein yn beslach nommen troch dizze 

renovaasje. 

Op myn earste jûn ite we tegearre by in Japans yttintsje. Hy fertelt, dat er alle kearen 

wer ôfwachtsje moat óft en wannear't der minsken komme om fierder te wurkjen.  

Ferjit net jim op te jaan foar myn muzikale feestje yn Sânfurd:   
18 juni, 15.00 oere. It rint al aardich fol. Wês der by! Mear witte? 

Wa't him al oanmelde hat, stiet op 'e list. 

http://benniehuisman.nl/wp-content/uploads/Utnoeging-18-6.pdf

Want de stêd Berlyn is sels ek in 'Baustelle', wat ik alle dagen op 'e fyts waarnimme 

kin. Arsjitekten, Baumeister, timmermannen en hokker bou-technisy dan ek, elk wol se ha 

en kin se brûke. Apparteminte-kompleksen ferrize op alle iepen hoeken en gatten. En de 

útfierders komme rûnom wei, benammen út it eardere Eastblok. 

Der is safolle fraach nei apparteminten, dat de prizen omheechfleane en projektûntwik-

kelers der op ôfkomme as miggen op 'e sjerp. En it bart hjir om 'e hoeke. Dizze hiele buert 

bestiet út appartemintebou út de saneamde Gründerzeit. De lêste tritich jier fan de 19e 

iuw, nei de stichting fan Dútslân as naasje, waard de keale romte tusken de Kreuzberg en 

de âlde binnenstêd folboud mei rejale wenblokken, mei hierwenten foar in rap groeiende 

middenklasse. Mei foarsjennings en ferbinings. In soarte fan Vinexwyk avant la lettre.  

It measte fan dit blok, dêr't fjouwer brede strjitten om hinne rinne, stiet under Denkmal-

schutz. It grutste part derfan bestiet út Riehmer's Hofgarten, mei apparteminten sawol nei 

de strjitten ta as nei in grut, parkachtich binnenhôf. Yn in iepen hoeke fan dat kompleks is 

wat letter dit gebou oplutsen, Hagelberger Straβe 13 en 14.  Twa kear seis aparteminten. It 

boppenste dêrfan wie de eardere portierswenning en de fierste romtes dêrfan binne noch 

fan Heinz, dy't fia in doar ek noch yn it treppenhûs fan 13 komme kin. 

Mar yn Riehmers Hofgarten liket de hikke no fan'e daam. It binne ek hierapparteminten 

en der wenje hiel wat dokters, advokaten en psychologen. Mar ek minsken mei beskieden 

ynkommens (lykas keunstners). No is it hiele kompleks ferkocht oan in ynvestearings-

maatskippij en stiet alles yn 'e steigers. Sa gau 't in hierder der út giet wurdt it lege appar-

temint ûnder hannen nommen en omboud ta in djoer ûnderkommen, diels foar ferkeap, 

diels foar ferhier, koart en djoer. Sakelju dy't hjir in skoft wêze moatte, soks. Mar der 

waait sûnt koart in oare wyn yn Berlin. De SPD, dy't jierrenlang grutte ynvestearders neat 

yn 'e wei lei, hat plak makke foar 'Rot-Rot-Grün', dêr't ek Die Linke yn sit. Der is b.g. al in 

beslút om leechsteande apparteminten oanwize te kinnen foar flechtlingen, 

Ik bin hjir no in wike en oant no ta haw ik amper in bouwurker sjoen. Se komme even 

en binne wer fuort, ha it ferkearde spul mei ensfh.. Yn Heinz syn universum, dit fierste 

hoekje fan de boppeferdjipping, is it rêstich en ik besykje oan it boek te wurkjen. Dat wie 

der thús, troch alderhande oarsaken, te min fan kommen, ik wie te 'beschlagnahmt'. Mar 

ek hjir kin 'k de lichtens earst mar dreech fine. Foar in part om't de wrede wrâld jin fia de 

laptop likegoed nei de kiel grypt.  

Mar ek om Heinz en Uli hinne hinget in spanning, dy't my rekket. Britta fertelt my, dat 

Heinz tige begien wie mei syn mem, dy't trije jier lyn yn har eigen wente yn it Ruhrgebied 

ferstoarn is, 104 jier âld. Al hiel wat jierren reizge er dêr faak hinne, ek noch doe't ik hjir 

fjouwer jier ferlyn foar it earst wie. Dan seach ik him inkeld yn it wykein. Hy stie dêr eins 

allinne foar, syn suster libbe yn Egypte.  

Twa jier lyn ferkocht er syn appartemint oan Uli en hierde syn eigen atelierpart werom 

foar lange tiid. Dit diel is eins in keunstwurk, mei rûnom de eigensinnige fruchten fan syn 

kreative geast en moaie, eigenmakke oplossings foar de ynrjochting en oanklaaiing fan 

dizze oarspronklik keale romte. In proses fan jierren. Op it platte dak hie er in simpel ter-

ras makke, dêr't ik ienkear te moarnsiten west ha. Mar it is fuort. 'Uli hat es abrissen las-

sen…', is it koarte kommintaar. En dat liket noch mar it begjin. Ek Heinz syn eigen rom-

ten moatte neffens Uli no ûnder hannen nei de lêste boufoarskriften. 

Heinz wurdt der knap nerveus fan. Hy ûntflechtet dizze mylde moannen alle rûzigens 

hjir en is faak yn syn Bauwagen. Mei in stel oare keunstners 

hat er in 'Acker' kocht mei wat beammen, krekt bûten Berlyn 

en dêr in âlde boukeet delset, dêr't er yn alle rêst wurkje kin. 

Yn it atelier hinget in fersketten foto. 

Mar ek mei Uli haw ik te dwaan. It liket him wat oer de hege 

skuon te rinnen en hy byt him der yn fêst. As ik by syn keamer 

del rin nei de nije badkeamer (no it iennichste plak mei strea-

mend wetter), hear ik him faak drok beljen. It jout my allegear 

in gefoel, dat der hjir wat stikken makke wurdt, dat dêrnei net 

maklik wer hiel makke wurde kin. Se lije der ûnder, allebeide.  

Mar Heinz is 75 jier âld en it soe slim wêze as er dit no kwytrekket, op hokker wize dan 

ek. Ik ha dat sels ek: it is ien fan de meast minslike en bysûndere plakken dy't ik kin, in 

tún fol ideeën fan jierren, eigenhandich saaid en mei leafde fersoarge. Der hinget en stiet 

hjit fan alles, skilderijen, akwarellen, bylden, origamy, aparte meubels, folle net genôch. 

Mar de earste nije stroombekabelingen hingje as giftige slangen oprôle oan de keale hou-

ten balken te wachtsjen…. 

It is hjir hyt. Ik skriuw oan it boek en oan dizze ferhalen. It boek giet bytiden dreech. 

Dizze ferhalen kin ik in boek oer skriuwe. Dit bart werklik, giet oer besteande minsken. It 

boek is fiksje. Mooglik haw ik dêr gjin grut talint foar. Ik ha earder in roman skreaun, mar 

dy wie fierhinne autobiografysk, ik koe my minsken dy't der by belutsen wienen, sa foar 

de geast helje, hoe't se praten en dienen. 

No giet it om betochte personaazjes en 

moat ik dy 'inte' as in fruchtbeam, mei fer-

halen fan echte minsken. Sadat se 'ta bloei 

komme kinne'. 

     In nijsgjirrich proses, dêr't ik noch de 

tiid ta ha. En, sa't in bekende Fryske dich-

ter oait song:  

'It komt dochs altyd allegearre oars…' 

 It liet fan de swalker 

Oarspronklik hjit dizze rubryk: It swalkjende liet. Foar dizze mylde moannen fan it jier 

draaie we it mar ris om. Frijwat fan myn lietsjes geane oer 'swalkje'. Dat is in wat dizich 

begryp, dat te krijen hat mei in gefoel fan ûnrêst en ferlet fan frijheid. It is yn 'e literêre 

betsjutting ûntstien yn de tiid fan de romantyk. Jonge skriuwers fersetten har tsjin de sos-

jale wetten en foarskriften fan de hegere stannen, dêr't se faak diel fan wienen en 

'schwärmten' mei in libben fan frij en net bûn wat omswalkje ûnder Gods himel. 'Aus dem 

Leber einer Taugenichts' hjitte in suksesfolle roman fan Eichendorff. 

It krige in echo yn de jierren '70 fan de foarige ieu, doe't tal fan hippys de wrâld oer 

swalken, al dan net in gitaar op 'e rêch, al dan net nei India of Afganistan. Ik hie dêr doe 

wat leeftiid oangiet wol diel oan hawwe kind, mar hie al jong frou, bern en baan.  En wie 

ek frijwat bang en boargerlik. Dat de mariniers de Dam skjinfagen fûn ik doe wol ok. 

Lykwols wie ik sykjend. Dat is in min of te mear needsaaklike fase yn de ûntjouwing 

fan in jong minske, mar dat lit him net sa maklik kombinearje mei in rol as man, kostwin-

ner en heit. En alhiel net, as jo dêr thús net foar trochleard ha. 

Doe't my dat allegearre wat te folle waard, kamen gauris bylden op fan in 'frij' bestean, 

frij fan ferwachtings fan oaren, frij fan tefolle ferantwurdlikheden, frij fan maatskiplike 

druk, sykjend, swalkjend. Ien fan dy bylden wie dat fan in op in skip omswalkjende 

keunstner, spylman, dichter. 

Dat wie net iens ûnmooglik. Ik krige ris in krante ûnder eagen mei dêryn it ferhaal fan 

in leeftiidsgenoat, dy't net fier fan wêr't wy wennen yn Ljouwert opgroeid wie. Syn ferhaal 

like oant en mei de beropsoplieding in soad op dat fan my. Hy wie nei de kweekskoalle 

gien, pielde mei fersen en wie dêrneist in talentearre fioelespiler. 

Mar wêr't ik mysels weromfûn yn in wenarkje, mei frou en bern, fêst wurk en net mear 

as in dreameftige driuw om 'de muzyk yn', dêr wie hy beret de 'frijheid' yn stapt. Mei in 

bloedmoai famke swalke er om op in skipke, foarseach mei skipperjen wat yn it libbens-

ûnderhâld, dichte, frijde en spile fioele. Ta de bewenners fan it skip hearde ek noch in geit. 

Ik koe him as Bennie Boonstra, hy neamde himsels letter Binne Lútzen Boanstra. Mei 

dat 'famke' krige er twa bern. Net folle letter libbe er allinne en socht ik him wolris op. It 

wie in wrakseljend bestean wurden, yn dy sin net oars as mines. En it makke dúdlik, dat 

gjin minske sa 'frij' is, dat er ûntkomme kin oan de drege of wrede kanten fan wat je oer-

komt of wat jo je op 'e hals helje. 

Mar sa fier wie ik doe noch net.  

Ik skuorde mysels wreed los út wat my te-

folle waard, fûn én de frijheid én de skuld ûn-

draachlik en joech my opnij del. Mar de ûnrêst 

en de bylden, dy bleaunen. En earne yn dy tiid 

ûntstie It swalkerslietsje. Ik wie krekt wat be-

gûn mei it skriuwen fan gedichten en lietsjes 

yn it Frysk en hie mysels it gitaarspyljen by-

brocht, al stelde dat net folle foar. Mar de sim-

pele lietsjes, dy koe 'k op 't lêst al sjongend be-

geliede.  

Ien fan de lietsjes, dy't ik graach hearre 

mocht wie 'Jamaica farewell', in evergreen út 

1954, dy't mooglik wolris delkaam as ik yn de 

simmermoannen nei Radio Tour de France har-

ke. Dy stim fan Belafonte en dy moaie wize, 

lykas de tekst mei in wat mankelike ynslach. 

Dêr woe 'k in Fryske ferzy fan meitsje.  

Earst mar ris it refrein: '...had to leave a little 

girl in Kingston Town', dat waard: 'In lytse boe-

refaam yn Aldegea'. No binne der yn Fryslân 

wol trije Aldegea's, mar dit wie Aldegea achter 

Heech. It wie tafal, ik koe dêr nimmen, lit stean 

in boeredochter, mar it wie it selde ritme as 

'Kingston Town'.  

It refrein ferwurde tink' ûnbewust wêr't ik 

djip fan binnen nei lange: in ferealens, dy't my 

net daalk fêstlei. De swalker folget syn ûnrêst, 

ek al docht it ôfskie sear. Mar Jamaica farewell 

is in 'sailor's song': de seeman wol net fuort, hy 

moat, syn skip giet fierder. Yn myn ferzy is it 

ôfskie frijwillich, gjin needsaak, mar in kar. 

In 'leafde, dy't net bynt…', dat is my noait 

slagge. Ik ha troch it libben en syn wrakselingen hinne al 'útfûn', dat 'frijheid' en 'bûn 

wêze' net altyd tsjinstellings binne. Mar ik bin tink' ek in hjerstbloeier, of sels in winter-

bloeier.  

Down the way where the nights are gay 
And the sun shines daily on the mountain top 
I took a trip on a sailing ship 
And when I reached Jamaica I made a stop 
 

But I'm sad to say I'm on my way 
Won't be back for many a day 
My heart is down, my head is turning around 
I had to leave a little girl in Kingston town 

 
Down the market you can hear 
Ladies cry out while on their heads they bear 
'Akey' rice, salt fish are nice 
And the rum is fine any time of year 
 
Sounds of laughter everywhere 
And the dancing girls sway to and fro 
I must declare my heart is there 
Though I've been from Maine to Mexico 

Harry Belafonte (bynamme: King of Calypso) 
waard op 1 maart 1927 yn Harlem (New York) 
berne as Harold George Bellanfanti, Jr . Oer syn 
libben: (de Ingelstalige is wiidweidiger) 

https://nl.wikipedia.org/wiki/Harry_Belafonte 

https://en.wikipedia.org/wiki/Harry_Belafonte 

Jamaica farewell is yn tal fan útfierings te finen 
op Youtube . Hjirûnder de oerferzy: 

https://www.youtube.com/watch?v=o4r5C6MUqO4 

In ferzy 10 jier letter is al wat minder basic: 

https://www.youtube.com/watch?v=Ch4ckcyjzKE 

Hy bleau it dêrnei sjongen, - ek as in 'crooner' 
op leeftyd - Hy treedt sûnt 2007 net mear op. 

Neist sjonger wie er ek filmacteur en syn hiele 
libben aktivist en kritysk folger fan de Ameri-
kaanske polityk. 

https://nl.wikipedia.org/wiki/Harry_Belafonte
https://en.wikipedia.org/wiki/Harry_Belafonte
https://www.youtube.com/watch?v=o4r5C6MUqO4
https://www.youtube.com/watch?v=Ch4ckcyjzKE

Po@dium is in Persoanlik Digitaal Moanneblêd 

It wurdt tastjoerd, mar is ek op myn website te lêzen: www.benniehuisman.nl 

Alle eardere nûmers binne dêr te finen: Po@diumarchief 

Wa't op de list wol: stjoer in mail. Wa't der ôf wol: ek  (info@benniehuisman.nl) 

Bennie Huisman, Herenwal 3, 8441 AZ Heerenveen, 06-29155260 

It swalkerslietsje (harkje) 
 

As it maaitiidssintsje oer de greide rint, 
5Ŝ ŜŀǊǎǘŜ ƭƧƛǇ ǿŜǊ ȅƴ ΨŜ ŦƛƴƴŜ ǎŀŀƛǘΦ 
As rûnom it libben wer opnij begjint, 
Wurdt it lêste iis yn my ûntteid. 
 
{ŀΩǘ ƛǘ ǿȅƴǘǎƧŜ ǿŀŀƛǘΣ ǎŀ ǎǿŀƭƪƧŜ ƛƪ ǊǶƴΣ 
En myn swalkersbloed hat noch de rêst net fûn. 
Mar der is in byld en dat ferlit my nea, 
Fan dy lytse boerefaam yn Aldegea (W.). 

    
Rûchburd jage oer it wetterlân, 
Lƪ ƘƛŜ ƳŜƛ Ψǘ ǎƪƛǇƪŜ ƛƴ ǇƭŀƪƧŜ ŦƻŀǊ ŘŜ ǿƛƴǘŜǊ ǎƻŎƘǘΦ 
Se kaam ris mei in kuorfol aaien lâns, 
En ik fûn by har wat ik sa lang al socht. 
 
Winterkjeld hie de wrâld mei wredens slein, 
Bûtendoar, dêr ware de kâlde dea. 
aŀǊ ȅƴ ΨŜ ǊƻŜŦ ǿƛŜ Ψǘ ƭŜŀŦŘŜ ǎǶƴŘŜǊ ŜƛƴΣ 
By it waarme libben fan har lea. 
 
It ôfskie wie sa wreed, sa swier, 
Yn de iere moarntiid fan in maaiedei. 
Se stie dêr lang, sa lyts en fier, 
En ik liet har efter en ik naam har mei. 

Zwerversliedje (harkje) 
 

Als de lentezon door de wolken breekt, 
De leeuwerik zijn eerste liedje zingt. 
Als overal het leven passie preekt, 
Wordt ook mijn onrust een tinteling 
 

Door de wind gedreven zwerf ik rond, 
Rusteloos hart, dat nooit een haven vond. 
Maar ik denk nog altijd veel aan haar: 
Die kleine boeremeid uit Oudega (ZWF.). 

 
De winter kwam vroeg en onverwacht, 
Ik had mijn toevlucht in een dorp gezocht. 
Toen ze mij een mandje eieren bracht 
Vond ik bij haar wat ik zo lang al zocht. 
 
De oostenwind was guur en fel, 
En spon een doodskleed wit en koud. 
Maar in de roef speelden wij het spel 
Van brandend vuur, van eeuwen oud. 
 
Het afscheid was zo wreed, zo zwaar, 
De ochtendwind nam iets van voorjaar mee. 
Ze wuifde met een traag gebaar, 
En ik liet haar achter en ik nam haar mee. 

It swalkerslietsje waard in pear jier nei it ûntstean opnommen, by Omrop Fryslân. It wie 

myn earste opname. Ik hie doe in kunde dy't mandoline spile en tegearre makken we in 

arranzjemint. It waard in soad 'draaid' en oanfrege en is altyd myn populêrste lietsje 

bleaun. Doe't de Fryske Top-100 noch net fia de sosjale media útfochten waard, hat it oait 

op 33 stien. 

Tritich jier letter haw ik in Nederlânstalige ferzy, dy't al earder makke wie, opnommen 

foar myn cd 'Waterland'. Gitaarspylje die 'k al lang net mear en we makken in hiel oar ar-

ranzjemint, mear 'poppy'. Der siet ek in saksofoansolo yn. Talleaze leafdeslietsjes ha in 

saksofoansolo en as dy dan losgiet, dan symbolisearret dat it momint dat de geliefden 'it' 

dogge. Soks woe ik ek - ik bedoel dy saksofoansolo - foar ien kear yn myn artystebestean. 

Jo moatte dochs wat. 

http://www.benniehuisman.nl
http://benniehuisman.nl/wp-content/uploads/1.-Swalkerslietsje.mp3
http://benniehuisman.nl/wp-content/uploads/Zwerversliedje.mp3

